Nafarroako Parlamentuak, 2016ko azaroaren 3an egindako Osoko Bilkuran, ondoko erabakia onetsi zuen: “Erabakia. Horren bidez, Nafarroako Gobernua premiatzen da atxiki diezaien Hezkuntza Departamentuko giza baliabideak eta baliabide material zein ekonomikoak finkatzeko eta banatzeko beharrezkoa den politika ikasleen, ikastetxeen, auzoen eta Nafarroako Foru Komunitateko eskualdeen beharrei”.

Legebiltzarreko Erregelamenduko 114. artikuluan ezarritakoa betez, aipatu erabakia Nafarroako Parlamentuko Aldizkari Ofizialean argitara dadin agintzen dut. Honakoa du testua:

“Nafarroako Parlamentuak Nafarroako Gobernua premiatzen du Hezkuntza Departamentuko giza baliabideak eta baliabide material zein ekonomikoak finkatzeko eta banatzeko beharrezkoa den politika atxiki diezaien ikasleen, ikastetxeen, auzoen eta eskualdeen beharrei, honako jarduketa hauen bidez:

a) Baliabide gehigarriak ematea ikastetxeei, dauden eskualdearen ezaugarri sozioekonomikoen eta haien ikasleen familia motaren arabera.

b) Hezkuntza proiektuan sartutako ikastetxeetako irakasleen plantillak eta irakaslez besteko laguntzak indartzea eta bermatzea, eta ratioak jaistea konplexutasun handiko ikastetxeetan eta sozioekonomikoki ahulen diren eskualdeetako ikastetxeetan, hala behar denean.

c) Mekanismoak ziurtatzea hezkuntza premia bereziak dituzten ikasleen eskolatze orekatu bat bermatzeko, baliabide publikoek finantzatzen dituzten ikastetxe guztien artean.

d) Sozialki kaltetutako ikasleei eta ikastetxeei buruzko datuak, adierazleak, azterlanak eta aldizkako ebaluazioak prestatzea eta prestaketa eta argitalpena ahalbidetzea.

e) Eredu inklusibo batean eta eredu inklusibo baterako egindako prestakuntza, irakasleendako hasierako eta etengabeko prestakuntza-plan berezien bidez; plan horiek finantzaketa berezia izanen dute.

f) Premia bereziak dituzten ikasleen gurasoen edo tutoreen parte-hartzea sustatzea, haien hezkuntza beharrizanen ebaluazioan eta kasu bakoitzean ezartzen diren hezkuntza neurrien prestaketan, aplikazioan, berrikuspenean eta ebaluazioan.

g) Nafarroako Foru Komunitateko Hezkuntza Bereziko ikastetxeetarako erregelamendu organiko bat onestea.

h) Hezkuntza publikoko behar adina eremu eskaintzea, ikastetxe publikoetan eskolatzeko eskaera guztiari erantzun ahal izateko”.

